Alahai Cikgu…
Siti Sarah Saihah bt Mohtar (5C)

Fariza termenung sendirian di mejanya. “Ni lah nasib aku cikgu sandaran. Aku disuruhnya jaga kelas tahanan. Kalau budaknya pasif tak apa jugak. Ni aktif mengalahkan Nicol David pulak.” keluh Fariza. Fariza merupakan guru sandaran dan guru penasihat bagi Kelab Kebudayaan SMK Selat Tebrau. Orangnya kurus, tinggi, putih, ayu tetapi beliau seorang yang tegas dan aktif. Kelas tahanan merupakan tempat bagi murid-murid yang mempunyai rekod disiplin paling teruk. 


Hari ini merupakan hari pertama Fariza mengajar kelas tahanan. Dia agak terpegun melihat pelajarnya begitu lincah menari tarian Barat yang menjadi trend remaja kini. 
“Assalamualaikum dan salam sejahtera. Saya Fariza guru yang akan menjaga awak semua selama awak di dalam kelas ini.” kata Fariza kepada para pelajarnya namun tiada reaksi yang ditunjukkan. ”Saya harap kamu boleh perkenalkan diri kamu.” ujar Fariza. Seorang demi seorang pelajarnya memperkenalkan diri. ’Khairil, Wani, Ganesh, Suraj, Jenny, Lakhshmi, Farouk, Caren, Jason dan Puspa. Jadi inilah 10 pelajar aku yang bakal aku bentuk supaya jadi insan yang lebih baik.’ Belum pun sempat Fariza membuka mulut, para pelajarnya meluru keluar. ”Eh, kamu hendak ke mana? Kelas belum pun mula...” belum sempat Fariza menghabiskan katanya Farouk menyampuk sambil menunjukkan jam tangannya, ”dah balik. Cikgu yang lambat takkan kita orang pulak yang kena ganti masa cikgu! ” Fariza tercengang-cengang dan hanya mampu menggelengkan kepala sambil berkata ”sama-sama. 


” Aku tak tahulah macam-mana nak didik dia orang ni. Dah terang lagi bersuluh dia orang memang tak minat belajar. Yang bagusnya dia orang berkongsi minat yang sama iaitu menari. Aku tak tahu nak buat apa lagi ni Jai. Kau tolong la aku,” rayu Fariza kepada rakan baiknya, Jai. “ Aku ada cadangan. Apa kata kau ajar budak-budak tu  tarian yang ada di Malaysia ni? Memandangkan diorang semua suka menari, Kau ubah moto dia orang daripada modern dancer  kepada Malaysian dancer.” Ujar Jai kepada Fariza. “Tengoklah esok macam-mana.” Keluh Fariza apabila mengenangkan respon pelajarnya.   

      Fariza masuk ke kelas sambil membawa radio. Lagu klasik Tamil diputarkan. “Baiklah saya akan mengajar tarian Tamil hari ini. Semua pelajar bangun”. Namun tiada reaksi. Fariza menguatkan volum suara radio dan duduk menikmati muzik tersebut.
 Tidak berapa lama kemudian, “baiklah kami akan ikut cikgu. Sekarang tolong tutup radio itu. Bingit tahu tak.” Kata Jason dan disokong oleh rakan yang lain. Fariza tersenyum puas dan memulakan pembelajaran pada hari itu dengan penuh kesabaran ekoran perangai pelajarnya yang acuh tak acuh itu.


Keesokannya Fariza membawa lima orang rakannya datang dengan semangat baru. Semua pelajarnya tertanya-tanya siapakah gerangan yang datang bersama guru mereka itu. Tanpa mengendahkan para pelajarnya, mereka terus mengatur langkah tarian zapin dan joget dengan penuh gemalai, lincah dan kemas. Para pelajar kelas tahanan begitu terpegun dengan keindahan tarian yang telah ditunjukkan oleh guru mereka itu.


Tiga bulan telah berlalu. Pelbagai tarian rakyat Malaysia telah Fariza ajar kepada pelajar-pelajarnya. Memandangkan pelajar-pelajarnya sudah mempunyai bakat  tarian, tidak sukar bagi Fariza untuk mengajar mereka. Lagipun, hubungan mereka yang semakin baik memudahkan Fariza membincangkan masalah mereka bersama. “Baiklah, bulan hadapan akan diadakan Pertandingan Tarian-Tarian Malaysia Peringkat Kebangsaan di PWCT. Saya harap kamu semua dapat sertai kerana hadiahnya sangat lumayan.” Setelah menerangkan hadiah-hadiah pemenang, mereka semua berminat untuk menyertainya tetapi terdapat satu masalah iaitu masalah kewangan. Namun Fariza sudah ada jalan penyelesaiannya.


”Dengan bantuan dan kerjasama rakan baik saya, Jai dia sudi menjadikan studio tariannya sebagai langkah pertama kamu mencapai kejayaan. Jadi, saya harap kamu menari dengan bersungguh-sungguh dan jangan sia-siakan usaha kita selama ini”, kata Fariza kepada pelajarnya. Semasa mereka sedang sibuk berlatih, datang seorang penari  dengan wajah cemberut. ”Korang nak tahu tak berapa bapak aku bayar untuk aku belajar menari? RM150 sebulan dan sekarang aku rasa sangat tidak puas hati dengan korang semua yang mengambil ruang dan masa aku untuk berlatih.” Ujar penari itu yang dipanggil Kat. ”Oh. Iye ke? Aku rasa kau menari tak ubah macam obor-obor kena sengat duri ikan buntal. Menggelikan.” balas Jenny yang disambut hilai tawa rakan-rakannya. Lantas mereka keluar daripada studio itu tanpa mengendahkan paggilan guru mereka. Fariza hanya mengeluh sambil memandang ke arah Kat yang meneruskan latihan.

Keesokannya, berlaku perbalahan antara Fariza dan pelajarnya. “Saya tahu awak semua terguris dengan Kat. Tapi....” belum sempat Fariza menghabiskan kata-katanya Jason menyampuk,” Tapi apa cikgu? Memang nampak sangat kami ni tak layak masuk pertandingan tu.  “Saya tahu awak semua terguris dengan dia. Awak beri kejutan pada dia. Bukan setakat dia tapi pada pihak sekolah dan juga semua orang. Buktikan awak mampu memberi sumbangan dan membawa perubahan. Saya sudah berbincang dengan pengetua dan dia pun tak sabar menunggu saat ni walaupun dia gelakkan saya pada mulanya.” Jelas Fariza. Kemudian Fariza mengeluarkan beberapa buah kotak yang berisi pakaian yang bakal mereka gunakan semasa pertandingan. Fariza tersenyum puas melihat keghairahan pelajarnya memilih pakaian yang ditaja oleh rakan-rakannya.

Hari yang ditunggu telah tiba. Fariza, pelajar-pelajarnya, dan Jai melangkah masuk ke dalam dewan tarian itu. Semua mata memandang ke arah mereka termasuklah Encik Zabidin. Seramai empat puluh peserta dan dua belas acara tarian yang dipertandingkan. Namun hanya lima acara sahaja yang didaftarkan oleh Fariza. Suraj, Farouk, Puspa, dan Caren akan bertanding untuk kategori tarian India dan Ngajat. Manakala, Wani, Jason, Khairil, dan Lakhsmi akan bertanding kategori Joget dan Zapin. Ganesh dan Jenny pula dalam acara Waltz.

Pertandingan berlangsung dengan penuh meriah. Murid-murid Fariza begitu bersemangat mempersembahkan tarian mereka untuk bersaing dengan Kat. Keputusan ke peringkat akhir telah pun dikeluarkan. Fariza gembira apabila pelajarnya layak ke peringkat akhir iaitu untuk tarian India dan Zapin. ”Saya tak sangka awak dapat ke peringkat akhir. Saya harap awak semua lakukan sehabis baik”. Ujar Fariza. ”Tapi cikgu, kita rang tak yakin boleh menang terutama lawan geng Kat.” Kata Wani menyuarakan kebimbangannya. ”Menang atau kalah soal kedua. Yang penting awak buat yang terbaik buat diri awak”. Jelas Fariza untuk menenangkan hati pelajarnya.


Pertandingan peringkat berlangsung dengan penuh meriah dan gemilang. Masing-masing menunjukkan bakat yang telah diasah oleh guru tari mereka. Apabila keputusan akhir diumumkan, Fariza tidak dapat menahan air matanya apabila pelajarnya mendapat tempat ke tiga dalam acara tarian India dan naib johan dalam acara Zapin. ”Tahniah, atas kejayaan ini. Saya nak awak ke pejabat saya nanti. Saya ingin meneruskan usaha awak ini.” Kata Encik Zabidin sambil tersenyum lebar melangkah keluar dewan.

”Saya tidak sangka awak semua mampu membuat kejutan sampai begini sekali. Saya bangga dengan awak semua.” ucap Fariza kepada pelajarnya semasa mereka meraikan kemenangan di sebuah restoran makanan Jepun. ”Tapi Kat memang hebat. Dapat jadi peserta terbaik lagi. Tak sangka kita semua boleh berubah kan?” Getus Caren kepada rakan-rakannya. ”Memang pun. Tak sangka menari macam ni pun boleh ubah diri kita.”Ujar Khairil pula. ”Baru awak semua tahu. Tarian kita bukan setakat menari menghiburkan orang tetapi membentuk diri kita supaya menjadi insan yang menghormati orang lain, sopan lemah-lembut dan beradab.” Jelas Fariza kepada pelajarnya. ”Tapi tarian Waltz tak termasuk ye. Harap Ganesh dan Jenny berubah.”Usik Wani yang dituruti gelak tawa rakan-rakannya. Namun bagi Fariza dia cukup bersyukur apabila pelajar-pelajarnya telah berubah menjadi insan yang lebih baik dan tarian Malaysia telah mengubah cara hidup mereka. Kini Fariza tidak sabar untuk melaksanakan perkara yang sama kepada para pelajar di sekolah.

